
adhyAtmarAmAyaNe sundarakANDam

அத்⁴யாத்மராமாயணே ஸுந்த³ரகாண்ட³ம்

॥ ப்ரத²ம:ஸர்க:³ ॥
ஶ்ரீமஹாதே³வ உவாச ।
ஶதயோஜநவிஸ்தீர்ணம் ஸமுத்³ரம் மகராலயம் ।
லிலங்க⁴யிஷுராநந்த³ஸந்தோ³ஹோ மாருதாத்மஜ: ॥ 1॥
த்⁴யாத்வா ராமம் பராத்மாநமித³ம் வசநமப்³ரவீத் ।
பஶ்யந்து வாநரா:ஸர்வே க³ச்ச²ந்தம் மாம் விஹாயஸா ॥ 2॥
அமோக⁴ம் ராமநிர்முக்தம் மஹாபா³ணமிவாகி²லா: ।
பஶ்யாம்யத்³யைவ ராமஸ்ய பத்நீம் ஜநகநந்தி³நீம் ॥ 3॥
க்ரு’தார்தோ²ऽஹம் க்ரு’தார்தோ²ऽஹம் புந: பஶ்யாமி ராக⁴வம் ।
ப்ராணப்ரயாணஸமயே யஸ்ய நாம ஸக்ரு’த்ஸ்மரந் ॥ 4॥
நரஸ்தீர்த்வா ப⁴வாம்போ⁴தி⁴மபாரம் யாதி தத்பத³ம் ।
கிம் புநஸ்தஸ்ய தூ³தோऽஹம் தத³ங்கா³ங்கு³லிமுத்³ரிக: ॥ 5॥
தமேவ ஹ்ரு’த³யே த்⁴யாத்வா லங்க⁴யாம்யல்பவாரிதி⁴ம் ।
இத்யுக்த்வா ஹநுமாந் பா³ஹூ ப்ரஸார்யாயதவாலதி: ⁴ ॥ 6॥
ரு’ஜுக்³ரீவோர்த்⁴வத்³ரு’ஷ்டி:ஸந்நாகுஞ்சிதபத³த்³வய: ।
த³க்ஷிணாபி⁴முக²ஸ்தூர்ணம் புப்லுவேऽநிலவிக்ரம: ॥ 7॥
ஆகஶாத்த்வரிதம் தே³வைர்வீக்ஷ்யமாணோ ஜகா³ம ஸ: ।
த்³ரு’ஷ்ட்வாநிலஸுதம் தே³வா க³ச்ச²ந்தம் வாயுவேக³த: ॥ 8॥
பரீக்ஷணார்த²ம் ஸத்த்வஸ்ய வாநரஸ்யேத³மப்³ருவந் ।
க³ச்ச²த்யேஷ மஹாஸத்த்வோ வாநரோ வாயுவிக்ரம: ॥ 9॥
லங்காம் ப்ரவேஷ்டும் ஶக்தோ வா ந வா ஜாநீமஹே ப³லம் ।
ஏவம் விசார்ய நாகா³நாம் மாதரம் ஸுரஸாபி⁴தா⁴ம் ॥ 10॥
அப்³ரவீத்³தே³வதாவ்ரு’ந்த:³ கௌதூஹலஸமந்வித: ।

க³ச்ச² த்வம் வாநரேந்த்³ரஸ்ய கிஞ்சித்³விக்⁴நம் ஸமாசர ॥ 11॥
ஜ்ஞாத்வா தஸ்ய ப³லம் பு³த்³தி⁴ம் புநரேஹி த்வராந்விதா ।
இத்யுக்தா ஸா யயௌ ஶிக்⁴ரம் ஹநுமத்³விக்⁴நகாரணாத் ॥ 12॥
ஆவ்ரு’த்ய மார்க³ம் புரத:ஸ்தி²த்வா வாநரமப்³ரவீத் ।
ஏஹி மே வத³நம் ஶீக்⁴ரம் ப்ரவிஶஸ்வ மஹாமதே ॥ 13॥
தே³வைஸ்த்வம் கல்பிதோ ப⁴க்ஷ்ய:க்ஷுதா⁴ஸம்பீடி³தாத்மந: ।
தாமாஹ ஹநுமாந் மாதரஹம் ராமஸ்ய ஶாஸநாத் ॥ 14॥
க³ச்சா²மி ஜாநகீம் த்³ரஷ்டும் புநராக³ம்ய ஸத்வர: ।
ராமாய குஶலம் தஸ்யா: கத²யித்வா த்வதா³நநம் ॥ 15॥
நிவேக்ஷ்யே தே³ஹி மே மார்க³ம் ஸுரஸாயை நமோऽஸ்து தே ।
இத்யுக்தா புநரேவாஹ ஸுரஸா க்ஷுதி⁴தாஸ்ம்யஹம் ॥ 16॥
ப்ரவிஶ்ய க³ச்ச² மே வக்த்ரம் நோ சேத்த்வாம் ப⁴க்ஷயாம்யஹம் ।
இத்யுக்தோ ஹநுமாநாஹ முக²ம் ஶீக்⁴ரம் விதா³ரய ॥ 17॥
ப்ரவிஶ்ய வத³நம் தேऽத்³ய க³ச்சா²மி த்வரயாந்வித: ।
இத்யுக்த்வா யோஜநாயாமதே³ஹோ பூ⁴த்வா புர:ஸ்தி²த: ॥ 18॥
த்³ரு’ஷ்ட்வா ஹநூமதோ ரூபம் ஸுரஸா பஞ்சயோஜநம் ।
முக²ம் சகார ஹநுமாந் த்³விகு³ணம் ரூபமாத³த⁴த் ॥ 19॥
ததஶ்சகார ஸுரஸா யோஜநாநாம் ச விம்ஶதிம் ।
வக்த்ரம் சகார ஹநுமாம்ஸ்த்ரிம்ஶத்³யோஜநஸம்மிதம் ॥ 20॥
ததஶ்சகார ஸுரஸா பஞ்சாஶத்³யோஜநாயதம் ।
வக்த்ரம் ததா³ஹநூமாம்ஸ்து ப³பூ⁴வாங்கு³ஷ்ட²ஸந்நிப: ⁴ ॥ 21॥
ப்ரவிஶ்ய வத³நம் தஸ்யா: புநரேத்ய புர:ஸ்தி²த: ।
ப்ரவிஷ்டோ நிர்க³தோऽஹம் தே வத³நம் தே³வி தே நம: ॥ 22॥
ஏவம் வத³ந்தம் த்³ரு’ஷ்ட்வா ஸா ஹநூமந்தமதா²ப்³ரவீத் ।
க³ச்ச²ஸாத⁴ய ராமஸ்ய கார்யம் பு³த்³தி⁴மதாம் வர ॥ 23॥
தே³வை:ஸம்ப்ரேஷிதாஹம் தே ப³லம் ஜிஜ்ஞாஸுபி: ⁴ கபே ।
த்³ரு’ஷ்ட்வா ஸீதாம் புநர்க³த்வா ராமம் த்³ரக்ஷ்யஸி க³ச்ச² போ: ⁴ ॥ 24॥

2 sanskritdocuments.org



அத்⁴யாத்மராமாயணே ஸுந்த³ரகாண்ட³ம்

இத்யுக்த்வா ஸா யயௌ தே³வலோகம் வாயுஸுத: புந: ।
ஜகா³ம வாயுமார்கே³ண க³ருத்மாநிவ பக்ஷிராட் ॥ 25॥
ஸமுத்³ரோऽப்யாஹ மைநாகம் மணிகாஞ்சநபர்வதம் ।
க³ச்ச²த்யேஷ மஹாஸத்த்வோ ஹநூமாந்மாருதாத்மஜ: ॥ 26॥
ராமஸ்ய கார்யஸித்³த்⁴யர்த²ம் தஸ்ய த்வம் ஸசிவோ ப⁴வ ।
ஸக³ரைர்வர்த்³தி⁴தோ யஸ்மாத்புராஹம் ஸாக³ரோऽப⁴வம் ॥ 27॥
தஸ்யாந்வயே ப³பூ⁴வாஸௌ ராமோ தா³ஶரதி:² ப்ரபு: ⁴ ।
தஸ்ய கார்யார்த²ஸித்³த்⁴யர்த²ம் க³ச்ச²த்யேஷ மஹாகபி: ॥ 28॥
த்வமுத்திஷ்ட² ஜலாத்தூர்ணம் த்வயி விஶ்ரம்ய க³ச்ச²து ।
ஸ ததே²தி ப்ராது³ரபூ⁴ஜ்ஜலமத்⁴யாந்மஹோந்நத: ॥ 29॥
நாநாமணிமயை: ஶ‍்ரு’ங்கை³ஸ்தஸ்யோபரி நராக்ரு’தி: ।
ப்ராஹ யாந்தம் ஹநூமந்தம் மைநாகோऽஹம் மஹாகபே ॥ 30॥
ஸமுத்³ரேண ஸமாதி³ஷ்டஸ்த்வத்³விஶ்ராமாய மாருதே ।
ஆக³ச்சா²ம்ரு’தகல்பாநி ஜக்³த்⁴வா பக்வப²லாநி மே ॥ 31॥
விஶ்ரம்யாத்ர க்ஷணம் பஶ்சாத்³க³மிஷ்யஸி யதா²ஸுக²ம் ।
ஏவமுக்தோऽத² தம் ப்ராஹ ஹநூமாந்மாருதாத்மஜ: ॥ 32॥
க³ச்ச²தோ ராமகார்யார்த²ம் ப⁴க்ஷணம் மே கத²ம் ப⁴வேத் ।
விஶ்ராமோ வா கத²ம் மே ஸ்யாத்³க³ந்தவ்யம் த்வரிதம் மயா ॥ 33॥
இத்யுக்த்வா ஸ்ப்ரு’ஷ்டஶிக²ர: கராக்³ரேண யயௌ கபி: ।
கிஞ்சித்³தூ³ரம் க³தஸ்யாஸ்ய சா²யாம் சா²யாக்³ரஹோऽக்³ரஹீத் ॥ 34॥
ஸிம்ஹிகா நாம ஸா கோ⁴ரா ஜலமத்⁴யே ஸ்தி²தா ஸதா³ ।
ஆகாஶகா³மிநாம் சா²யாமாக்ரம்யாக்ரு’ஷ்ய ப⁴க்ஷயேத் ॥ 35॥
தயா க்³ரு’ஹீதோ ஹநுமாம்ஶ்சிந்தயாமாஸ வீர்யவாந் ।
கேநேத³ம் மே க்ரு’தம் வேக³ரோத⁴நம் விக்⁴நகாரிணா ॥ 36॥
த்³ரு’ஶ்யதே நைவ கோऽப்யத்ர விஸ்மயோ மே ப்ரஜாயதே ।
ஏவம் விசிந்த்ய ஹநுமாநதோ⁴ த்³ரு’ஷ்டிம் ப்ரஸாரயத் ॥ 37॥
தத்ர த்³ரு’ஷ்ட்வா மஹாகாயாம் ஸிம்ஹிகாம் கோ⁴ரரூபிணீம் ।
பபாத ஸலிலே தூர்ணம் பத்³ப்⁴யாமேவாஹநத்³ருஷா ॥ 38॥

புநருத்ப்லுத்ய ஹநூமாந் த³க்ஷிணாபி⁴முகோ² யயௌ ।
ததோ த³க்ஷிணமாஸாத்³ய கூலம் நாநாப²லத்³ருமம் ॥ 39॥
நாநாபக்ஷிம்ரு’கா³கீர்ணம் நாநாபுஷ்பலதாவ்ரு’தம் ।
ததோ த³த³ர்ஶ நக³ரம் த்ரிகூடாசலமூர்த⁴நி ॥ 40॥
ப்ராகாரைர்ப³ஹுபி⁴ர்யுக்தம் பரிகா²பி⁴ஶ்ச ஸர்வத: ।
ப்ரவேக்ஷ்யாமி கத²ம் லங்காமிதி சிந்தாபரோऽப⁴வத் ॥ 41॥
ராத்ரௌ வேக்ஷ்யாமி ஸூக்ஷ்மோऽஹம் லங்காம் ராவணபாலிதாம் ।
ஏவம் விசிந்த்ய தத்ரைவ ஸ்தி²த்வா லங்காம் ஜகா³ம ஸ: ॥ 42॥
த்⁴ரு’த்வா ஸூக்ஷ்மம் வபுர்த்³வாரம் ப்ரவிவேஶ ப்ரதாபவாந் ।
தத்ர லங்காபுரீ ஸாக்ஷாத்³ராக்ஷஸீவேஷதா⁴ரிணீ ॥ 43॥
ப்ரவிஶந்தம் ஹநூமந்தம் த்³ரு’ஷ்ட்வா லங்கா வ்யதர்ஜயத் ।
கஸ்த்வம் வாநரரூபேண மாமநாத்³ரு’த்ய லங்கிநீம் ॥ 44॥
ப்ரவிஶ்ய சோரவத்³ராத்ரௌ கிம் ப⁴வாந் கர்துமிச்ச²தி ।
இத்யுக்த்வா ரோஷதாம்ராக்ஷீ பாதே³நாபி⁴ஜகா⁴ந தம் ॥ 45॥
ஹநுமாநபி தாம் வாமமுஷ்டிநாவஜ்ஞயாஹநத் ।
ததை³வ பதிதா பூ⁴மௌ ரக்தமுத்³வமதீ ப்⁴ரு’ஶம் ॥ 46॥
உத்தா²ய ப்ராஹ ஸா லங்கா ஹநூமந்தம் மஹாப³லம் ।
ஹநூமந் க³ச்ச² ப⁴த்³ரம் தே ஜிதா லங்கா த்வயாநக⁴ ॥ 47॥
புராஹம் ப்³ரஹ்மணா ப்ரோக்தா ஹ்யஷ்டாவிம்ஶதிபர்யயே ।
த்ரேதாயுகே³ தா³ஶரதீ² ராமோ நாராயணோऽவ்யய: ॥ 48॥
ஜநிஷ்யதே யோக³மாயா ஸீதா ஜநகவேஶ்மநி ।
பூ⁴பா⁴ரஹரணார்தா²ய ப்ரார்தி²தோऽயம் மயா க்வசித் ॥ 49॥
ஸபா⁴ர்யோ ராக⁴வோ ப்⁴ராத்ரா க³மிஷ்யதி மஹாவநம் ।
தத்ர ஸீதாம் மஹாமாயாம் ராவணோऽபஹரிஷ்யதி ॥ 50॥
பஶ்சாத³ராமேண ஸாசிவ்யம் ஸுக்³ரீவஸ்ய ப⁴விஷ்யதி ।
ஸுக்³ரீவோ ஜாநகீம் த்³ரஷ்டும் வாநராந் ப்ரேஷயிஷ்யதி ॥ 51॥
தத்ரைகோ வாநரோ ராத்ராவாக³மிஷ்யதி தேऽந்திகம் ।

த்வயா ச ப⁴ர்த்ஸித: ஸோऽபி த்வாம் ஹநிஷ்யதி முஷ்டிநா ॥ 52॥
தேநாஹதா த்வம் வ்யதி²தா ப⁴விஷ்யஸி யதா³நகே⁴ ।
ததை³வ ராவணஸ்யாந்தோ ப⁴விஷ்யதி ந ஸம்ஶய: ॥ 53॥
தஸ்மாத் த்வயா ஜிதா லங்கா ஜிதம் ஸர்வம் த்வயாநக⁴ ।
ராவணாந்த:புரவரே க்ரீடா³காநநமுத்தமம் ॥ 54॥
தந்மத்⁴யேऽஶோகவநிகா தி³வ்யபாத³பஸங்குலா ।
அஸ்தி தஸ்யாம் மஹாவ்ரு’க்ஷ: ஶிம்ஶபா நாம மத்⁴யக:³ ॥ 55॥
தத்ராஸ்தே ஜாநகீ கோ⁴ரராக்ஷஸீபி:⁴ ஸுரக்ஷிதா ।
த்³ரு’ஷ்ட்வைவ க³ச்ச² த்வரிதம் ராக⁴வாய நிவேத³ய ॥ 56॥
த⁴ந்யாஹமப்யத்³ய சிராய ராக⁴வ-

ஸ்ம்ரு’திர்மமாஸீத்³ப⁴வபாஶமோசிநீ ।
தத்³ப⁴க்தஸங்கோ³ऽப்யதிது³ர்லபோ⁴ மம

ப்ரஸீத³தாம் தா³ஶரதி:²ஸதா³ஹ்ரு’தி³ ॥ 57॥
உல்லங்கி⁴தேऽப்³தௌ⁴ பவநாத்மஜேந

த⁴ராஸுதாயாஶ்ச த³ஶாநநஸ்ய ।
புஸ்போ²ர வாமாக்ஷி பு⁴ஜஶ்ச தீவ்ரம்

ராமஸ்ய த³க்ஷாங்க³மதீந்த்³ரியஸ்ய ॥ 58॥
இதி ஶ்ரீமத³த்⁴யாத்மராமாயணே உமாமஹேஶ்வரஸம்வாதே³ஸுந்த³ரகாண்டே³
ப்ரத²ம:ஸர்க:³ ॥ 1॥

॥ த்³விதீய:ஸர்க:³ ॥

ஶ்ரீமஹாதே³வ உவாச ।
ததோ ஜகா³ம ஹநுமாந் லங்காம் பரமஶோப⁴நாம் ।
ராத்ரௌ ஸூக்ஷ்மதநுர்பூ⁴த்வா ப³ப்⁴ராம பரித: புரீம் ॥ 1॥
ஸீதாந்வேஷணகார்யார்தீ² ப்ரவிவேஶ ந்ரு’பாலயம் ।
தத்ர ஸர்வப்ரதே³ஶேஷு விவிச்ய ஹநுமாந் கபி: ॥ 2॥
நாபஶ்யஜ்ஜாநகீம் ஸ்ம்ரு’த்வா ததோ லங்காபி⁴பா⁴ஷிதம் ।

ஜகா³ம ஹநுமாந் ஶீக்⁴ரமஶோகவநிகாம் ஶுபா⁴ம் ॥ 3॥
ஸுரபாத³பஸம்பா³தா⁴ம் ரத்நஸோபாநவாபிகாம் ।
நாநாபக்ஷிம்ரு’கா³கீர்ணாம் ஸ்வர்ணப்ராஸாத³ஶோபி⁴தாம் ॥ 4॥
ப²லைராநம்ரஶாகா²க்³ரபாத³பை: பரிவாரிதாம் ।
விசிந்வந் ஜாநகீம் தத்ர ப்ரதிவ்ரு’க்ஷம் மருத்ஸுத: ॥ 5॥
த³த³ர்ஶாப்⁴ரம்லிஹம் தத்ர சைத்யப்ராஸாத³முத்தமம் ।
த்³ரு’ஷ்ட்வா விஸ்மயமாபந்நோ மணிஸ்தம்ப⁴ஶதாந்விதம் ॥ 6॥
ஸமதீத்ய புநர்க³த்வா கிஞ்சித்³தூ³ரம் ஸ மாருதி: ।
த³த³ர்ஶ ஶிம்ஶபாவ்ரு’க்ஷமத்யந்தநிபி³ட³ச்ச²த³ம் ॥ 7॥
அத்³ரு’ஷ்டாதபமாகீர்ணம் ஸ்வர்ணவர்ணவிஹங்க³மம் ।
தந்மூலே ராக்ஷஸீமத்⁴யே ஸ்தி²தாம் ஜநகநந்தி³நீம் ॥ 8॥
த³த³ர்ஶ ஹநுமாந் வீரோ தே³வதாமிவ பூ⁴தலே ।
ஏகவேணீம் க்ரு’ஶாம் தீ³நாம் மலிநாம்ப³ரதா⁴ரிணீம் ॥ 9॥
பு⁴மௌ ஶயாநாம் ஶோசந்தீம் ராமராமேதி பா⁴ஷிணீம் ।
த்ராதாரம் நாதி⁴க³ச்ச²ந்தீமுபவாஸக்ரு’ஶாம் ஶுபா⁴ம் ॥ 10॥
ஶாகா²ந்தச்ச²த³மத்⁴யஸ்தோ² த³த³ர்ஶ கபிகுஞ்ஜர: ।
க்ரு’தார்தோ²ऽஹம் க்ரு’தார்தோ²ऽஹம் த்³ரு’ஷ்ட்வா ஜநகநந்தி³நீம் ॥ 11॥
மயைவ ஸாதி⁴தம் கார்யம் ராமஸ்ய பரமாத்மந: ।
தத: கிலகிலாஶப்³தோ³ ப³பூ⁴வாந்த:புராத்³ப³ஹி: ॥ 12॥
கிமேததி³தி ஸँல்லீநோ வ்ரு’க்ஷபத்ரேஷு மாருதி: ।
ஆயாந்தம் ராவணம் தத்ர ஸ்த்ரீஜநை: பரிவாரிதம் ॥ 13॥
த³ஶாஸ்யம் விம்ஶதிபு⁴ஜம் நீலாஞ்ஜநசயோபமம் ।
த்³ரு’ஷ்ட்வா விஸ்மயமாபந்ந: பத்ரக²ண்டே³ஷ்வலீயத ॥ 14॥
ராவணோ ராக⁴வேணாஶு மரணம் மே கத²ம் ப⁴வேத் ।
ஸீதார்த²மபி நாயாதி ராம: கிம் காரணம் ப⁴வேத் ॥ 15॥
இத்யேவம் சிந்தயந்நித்யம் ராமமேவ ஸதா³ஹ்ரு’தி³ ।
தஸ்மிந் தி³நேऽபரராத்ரௌ ராவணோ ராக்ஷஸாதி⁴ப: ॥ 16॥

6 sanskritdocuments.org



அத்⁴யாத்மராமாயணே ஸுந்த³ரகாண்ட³ம்

ஸ்வப்நே ராமேண ஸந்தி³ஷ்ட: கஶ்சிதா³க³த்ய வாநர: ।
காமரூபத⁴ர:ஸூக்ஷ்மோ வ்ரு’க்ஷாக்³ரஸ்தோ²ऽநுபஶ்யதி ॥ 17॥
இதி த்³ரு’ஷ்ட்வாத்³பு⁴தம் ஸ்வப்நம் ஸ்வாத்மந்யேவாநுசிந்த்ய ஸ: ।
ஸ்வப்ந: கதா³சித்ஸத்ய:ஸ்யாதே³வம் தத்ர கரோம்யஹம் ॥ 18॥
ஜாநகீம் வாக்ஶரைர்வித்³த்⁴வா து:³கி²தாம் நிதராமஹம் ।
கரோமி த்³ரு’ஷ்ட்வா ராமாய நிவேத³யது வாநர: ॥ 19॥
இத்யேவம் சிந்தயந் ஸீதாஸமீபமக³மத்³த்³ருதம் ।
நூபுராணாம் கிங்கிணீநாம் ஶ்ருத்வா ஶிஞ்ஜிதமங்க³நா ॥ 20॥
ஸீதா பீ⁴தா லீயமாநா ஸ்வாத்மந்யேவ ஸுமத்⁴யமா ।
அதோ⁴முக்²யஶ்ருநயநா ஸ்தி²தா ராமார்பிதாந்தரா ॥ 21॥
ராவணோऽபி ததா³ஸீதாமாலோக்யாஹ ஸுமத்⁴யமே ।
மாம் த்³ரு’ஷ்ட்வா கிம் வ்ரு’தா²ஸுப்⁴ரு ஸ்வாத்மந்யேவ விலீயஸே ॥ 22॥
ராமோ வநசராணாம் ஹி மத்⁴யே திஷ்ட²தி ஸாநுஜ: ।
கதா³சித்³த்³ரு’ஶ்யதே கைஶ்சித்கதா³சிந்நைவ த்³ரு’ஶ்யதே ॥ 23॥
மயா து ப³ஹுதா⁴ லோகா: ப்ரேஷிதாஸ்தஸ்ய த³ர்ஶநே ।
ந பஶ்யந்தி ப்ரயத்நேந வீக்ஷமாணா:ஸமந்தத: ॥ 24॥
கிம் கரிஷ்யஸி ராமேண நி:ஸ்ப்ரு’ஹேண ஸதா³ த்வயி ।
த்வயா ஸதா³லிங்கி³தோऽபி ஸமீபஸ்தோ²ऽபி ஸர்வதா³ ॥ 25॥
ஹ்ரு’த³யேऽஸ்ய ந ச ஸ்நேஹஸ்த்வயி ராமஸ்ய ஜாயதே ।
த்வத்க்ரு’தாந் ஸர்வபோ⁴கா³ம்ஶ்ச த்வத்³கு³ணாநபி ராக⁴வ: ॥ 26॥
பு⁴ஞ்ஜாநோऽபி ந ஜாநாதி க்ரு’தக்⁴நோ நிர்கு³ணோऽத⁴ம: ।
த்வமாநீதா மயா ஸாத்⁴வீ து:³க²ஶோகஸமாகுலா ॥ 27॥
இதா³நீமபி நாயாதி ப⁴க்திஹீந: கத²ம் வ்ரஜேத் ।
நி:ஸத்த்வோ நிர்மமோ மாநீ மூட: ⁴ பண்டி³தமாநவாந் ॥ 28॥
நராத⁴மம் த்வத்³விமுக²ம் கிம் கரிஷ்யஸி பா⁴மிநி ।
த்வய்யதீவ ஸமாஸக்தம் மாம் ப⁴ஜஸ்வாஸுரோத்தமம் ॥ 29॥
தே³வக³ந்த⁴ர்வநாகா³நாம் யக்ஷகிந்நரயோஷிதாம் ।
ப⁴விஷ்யஸி நியோக்த்ரீ த்வம் யதி³ மாம் ப்ரதிபத்³யஸே ॥ 30॥

ராவணஸ்ய வச: ஶ்ருத்வா ஸீதாऽமர்ஷஸமந்விதா ।
உவாசாதோ⁴முகீ² பூ⁴த்வா நிதா⁴ய த்ரு’ணமந்தரே ॥ 31॥
ராக⁴வாத்³பி³ப்⁴யதா நூநம் பி⁴க்ஷுரூபம் த்வயா த்⁴ரு’தம் ।
ரஹிதே ராக⁴வாப்⁴யாம் த்வம் ஶுநீவ ஹவிரத்⁴வரே ॥ 32॥
ஹ்ரு’தவாநஸி மாம் நீச தத்ப²லம் ப்ராப்ஸ்யஸேऽசிராத் ।
யதா³ ராமஶராகா⁴தவிதா³ரிதவபுர்ப⁴வாந் ॥ 33॥
ஜ்ஞாஸ்யஸேऽமாநுஷம் ராமம் க³மிஷ்யஸி யமாந்திகம் ।
ஸமுத்³ரம் ஶோஷயித்வா வா ஶரைர்ப³த்³த்⁴வாத² வாரிதி⁴ம் ॥ 34॥
ஹந்தும் த்வாம் ஸமரே ராமோ லக்ஷ்மணேந ஸமந்வித: ।
ஆக³மிஷ்யத்யஸந்தே³ஹோ த்³ரக்ஷ்யஸே ராக்ஷஸாத⁴ம ॥ 35॥
த்வாம் ஸபுத்ரம் ஸஹப³லம் ஹத்வா நேஷ்யதி மாம் புரம் ॥
ஶ்ருத்வா ரக்ஷ:பதி: க்ருத்³தோ⁴ ஜாநக்யா: பருஷாக்ஷரம் ॥ 36॥
வாக்யம் க்ரோத⁴ஸமாவிஷ்ட: க²ட்³க³முத்³யம்ய ஸத்வர: ।
ஹந்தும் ஜநகராஜஸ்ய தநயாம் தாம்ரலோசந: ॥ 37॥
மந்தோ³த³ரீ நிவார்யாஹ பதிம் பதிஹிதே ரதா ।
த்யஜைநாம் மாநுஷீம் தீ³நாம் து:³கி²தாம் க்ரு’பணாம் க்ரு’ஶாம் ॥ 38॥
தே³வக³ந்த⁴ர்வநாகா³நாம் ப³ஹ்வ்ய:ஸந்தி வராங்க³நா: ।
த்வாமேவ வரயந்த்யுச்சைர்மத³மத்தவிலோசநா: ॥ 39॥
ததோऽப்³ரவீத்³த³ஶக்³ரீவோ ராக்ஷஸீர்விக்ரு’தாநநா: ।
யதா² மே வஶகா³ஸீதா ப⁴விஷ்யதி ஸகாமநா ।
ததா² யதத்⁴வம் த்வரிதம் தர்ஜநாத³ரணாதி³பி: ⁴ ॥ 40॥
த்³விமாஸாப்⁴யந்தரே ஸீதா யதி³ மே வஶகா³ ப⁴வேத் ।
ததா³ஸர்வஸுகோ²பேதா ராஜ்யம் போ⁴க்ஷ்யதி ஸா மயா ॥ 41॥
யதி³ மாஸத்³வயாதூ³ர்த்⁴வம் மச்ச²ய்யாம் நாபி⁴நந்த³தி ।
ததா³ மே ப்ராதராஶாய ஹத்வா குருத மாநுஷீம் ॥ 42॥
இத்யுக்த்வா ப்ரயயௌ ஸ்த்ரீபீ⁴ ராவணோऽந்த:புராலயம் ।
ராக்ஷஸ்யோ ஜாநகீமேத்ய பீ⁴ஷயந்த்ய:ஸ்வதர்ஜநை: ॥ 43॥

தத்ரைகா ஜாநகீமாஹ யௌவநம் தே வ்ரு’தா² க³தம் ।
ராவணேந ஸமாஸாத்³ய ஸப²லம் து ப⁴விஷ்யதி ॥ 44॥
அபரா சாஹ கோபேந கிம் விலம்பே³ந ஜாநகி ।
இதா³நீம் சே²த்³யதாமங்க³ம் விப⁴ஜ்ய ச ப்ரு’த²க் ப்ரு’த²க் ॥ 45॥
அந்யா து க²ட்³க³முத்³யம்ய ஜாநகீம் ஹந்துமுத்³யதா ।
அந்யா கராலவத³நா விதா³ர்யாஸ்யமபீ⁴ஷயத் ॥ 46॥
ஏவம் தாம் பீ⁴ஷயந்தீஸ்தா ராக்ஷஸீர்விக்ரு’தாநநா: ।
நிவார்ய த்ரிஜடா வ்ரு’த்³தா⁴ ராக்ஷஸீ வாக்யமப்³ரவீத் ॥ 47॥
ஶ‍்ரு’ணுத்⁴வம் து³ஷ்டராக்ஷஸ்யோ மத்³வாக்யம் வோ ஹிதம் ப⁴வேத் ॥ 48॥
ந பீ⁴ஷயத்⁴வம் ருத³தீம் நமஸ்குருத ஜாநகீம் ।
இதா³நீமேவ மே ஸ்வப்நே ராம: கமலலோசந: ॥ 49॥
ஆருஹ்யைராவதம் ஶுப்⁴ரம் லக்ஷ்மணேந ஸமாக³த: ।
த³க்³த்⁴வா லங்காபுரீம் ஸர்வாம் ஹத்வா ராவணமாஹவே ॥ 50॥
ஆரோப்ய ஜாநகீம் ஸ்வாங்கே ஸ்தி²தோ த்³ரு’ஷ்டோऽக³மூர்த⁴நி ।
ராவணோ கோ³மயஹ்ரதே³தைலாப்⁴யக்தோ தி³க³ம்ப³ர: ॥ 51॥
அகா³ஹத்புத்ரபௌத்ரைஶ்ச க்ரு’த்வா வத³நமாலிகாம் ।
விபீ⁴ஷணஸ்து ராமஸ்ய ஸந்நிதௌ⁴ ஹ்ரு’ஷ்டமாநஸ: ॥ 52॥
ஸேவாம் கரோதி ராமஸ்ய பாத³யோர்ப⁴க்திஸம்யுத: ।
ஸர்வதா² ராவணம் ராமோ ஹத்வா ஸகுலமஞ்ஜஸா ॥ 53॥
விபீ⁴ஷணாயாதி⁴பத்யம் த³த்த்வா ஸீதாம் ஶுபா⁴நநாம் ।
அங்கே நிதா⁴ய ஸ்வபுரீம் க³மிஷ்யதி ந ஸம்ஶய: ॥ 54॥
த்ரிஜடாயா வச: ஶ்ருத்வா பீ⁴தாஸ்தா ராக்ஷஸஸ்த்ரிய: ।
தூஷ்ணீமாஸம்ஸ்தத்ர தத்ர நித்³ராவஶமுபாக³தா: ॥ 55॥
தர்ஜிதா ராக்ஷஸீபி: ⁴ ஸா ஸீதா பீ⁴தாதிவிஹ்வலா ।
த்ராதாரம் நாதி⁴க³ச்ச²ந்தீ து:³கே²ந பரிமூர்ச்சி²தா ॥ 56॥
அஶ்ருபி: ⁴ பூர்ணநயநா சிந்தயந்தீத³மப்³ரவீத் ।
ப்ரபா⁴தே ப⁴க்ஷயிஷ்யந்தி ராக்ஷஸ்யோ மாம் ந ஸம்ஶய: ।

இதா³நீமேவ மரணம் கேநோபாயேந மே ப⁴வேத் ॥ 57॥
ஏவம் ஸுது:³கே²ந பரிப்லுதா ஸா

விமுக்தகண்ட²ம் ருத³தீ சிராய ।
ஆலம்ப்³ய ஶாகா²ம் க்ரு’தநிஶ்சயா ம்ரு’தௌ

ந ஜாநதீ கஶ்சிது³பாயமங்க³நா ॥ 58॥
இதி ஶ்ரீமத³த்⁴யாத்மராமாயணே உமாமஹேஶ்வரஸம்வாதே³ஸுந்த³ரகாண்டே³
த்³விதீய:ஸர்க:³ ॥ 2॥

॥ த்ரு’தீய:ஸர்க:³ ॥

ஶ்ரீமஹாதே³வ உவாச ।
உத்³ப³ந்த⁴நேந வா மோக்ஷ்யே ஶரீரம் ராக⁴வம் விநா ।
ஜீவிதேந ப²லம் கிம் ஸ்யாந்மம ரக்ஷோऽதி⁴மத்⁴யத: ॥ 1॥
தீ³ர்கா⁴ வேணீ மமாத்யர்த²முத்³ப³ந்தா⁴ய ப⁴விஷ்யதி ।
ஏவம் நிஶ்சிதபு³த்³தி⁴ம் தாம் மரணாயாத² ஜாநகீம் ॥ 2॥
விலோக்ய ஹநுமாந் கிஞ்சித்³விசார்யைதத³பா⁴ஷத ।
ஶநை: ஶநை:ஸூக்ஷ்மரூபோ ஜாநக்யா: ஶ்ரோத்ரக³ம் வச: ॥ 3॥
இக்ஷ்வாகுவம்ஶஸம்பூ⁴தோ ராஜா த³ஶரதோ² மஹாந் ।
அயோத்⁴யாதி⁴பதிஸ்தஸ்ய சத்வாரோ லோகவிஶ்ருதா: ॥ 4॥
புத்ரா தே³வஸமா:ஸர்வே லக்ஷணைருபலக்ஷிதா: ।
ராமஶ்சலக்ஷ்மணஶ்சைவ ப⁴ரதஶ்சைவ ஶத்ருஹா ॥ 5॥
ஜ்யேஷ்டோ² ராம: பிதுர்வாக்யாத்³த³ண்ட³காரண்யமாக³த: ।
லக்ஷ்மணேந ஸஹ ப்⁴ராத்ரா ஸீதயா பா⁴ர்யயா ஸஹ ॥ 6॥
உவாஸ கௌ³தமீதீரே பஞ்சவட்யாம் மஹாமநா: ।
தத்ர நீதா மஹாபா⁴கா³ஸீதா ஜநகநந்தி³நீ ॥ 7॥
ரஹிதே ராமசந்த்³ரேண ராவணேந து³ராத்மநா ।
ததோ ராமோऽதிது:³கா²ர்தோ மார்க³மாணோऽத² ஜாநகீம் ॥ 8॥

ஜடாயுஷம் பக்ஷிராஜமபஶ்யத்பதிதம் பு⁴வி ।
தஸ்மை த³த்த்வா தி³வம் ஶீக்⁴ரம்ரு’ஷ்யமூகமுபாக³மத் ॥ 9॥
ஸுக்³ரீவேண க்ரு’தா மைத்ரீ ராமஸ்ய விதி³தாத்மந: ।
தத்³பா⁴ர்யாஹாரிணம் ஹத்வா வாலிநம் ரகு⁴நந்த³ந: ॥ 10॥
ராஜ்யேऽபி⁴ஷிச்ய ஸுக்³ரீவம் மித்ரகார்யம் சகார ஸ: ।
ஸுக்³ரீவஸ்து ஸமாநாய்ய வாநராந் வாநரப்ரபு: ⁴ ॥ 11॥
ப்ரேஷயாமாஸ பரிதோ வாநராந் பரிமார்க³ணே ।
ஸீதாயாஸ்தத்ர சைகோऽஹம் ஸுக்³ரீவஸசிவோ ஹரி: ॥ 12॥
ஸம்பாதிவசநாச்சீ²க்⁴ரமுல்லங்க்⁴ய ஶதயோஜநம் ।
ஸமுத்³ரம் நக³ரீம் லங்காம் விசிந்வந் ஜாநகீம் ஶுபா⁴ம் ॥ 13॥
ஶநைரஶோகவநிகாம் விசிந்வந் ஶிம்ஶபாதரும் ।
அத்³ராக்ஷம் ஜாநகீமத்ர ஶோசந்தீம் து:³க²ஸம்ப்லுதாம் ॥ 14॥
ராமஸ்ய மஹிஷீம் தே³வீம் க்ரு’தக்ரு’த்யோऽஹமாக³த: ।
இத்யுக்த்வோபரராமாத² மாருதிர்பு³த்³தி⁴மத்தர: ॥ 15॥
ஸீதா க்ரமேண தத்ஸர்வம் ஶ்ருத்வா விஸ்மயமாயயௌ ।
கிமித³ம் மே ஶ்ருதம் வ்யோம்நி வாயுநா ஸமுதீ³ரிதம் ॥ 16॥
ஸ்வப்நோ வா மே மநோப்⁴ராந்திர்யதி³ வா ஸத்யமேவ தத் ।
நித்³ரா மே நாஸ்தி து:³கே²ந ஜாநாம்யேதத்குதோ ப்⁴ரம: ॥ 17॥
யேந மே கர்ணபீயுஷம் வசநம் ஸமுதீ³ரிதம் ।
ஸ த்³ரு’ஶ்யதாம் மஹாபா⁴க:³ ப்ரியவாதீ³ மமாக்³ரத: ॥ 18॥
ஶ்ருத்வா தஜ்ஜாநகீவாக்யம் ஹநுமாந் பத்ரக²ண்ட³த: ।
அவதீர்ய ஶநை:ஸீதாபுரத:ஸமவஸ்தி²த: ॥ 19॥
கலவிங்கப்ரமாணாங்கோ³ ரக்தாஸ்ய: பீதவாநர: ।
நநாம ஶநகை:ஸீதாம் ப்ராஞ்ஜலி: புரத:ஸ்தி²த: ॥ 20॥
த்³ரு’ஷ்ட்வா தம் ஜாநகீ பீ⁴தா ராவணோऽயமுபாக³த: ।
மாம் மோஹயிதுமாயாதோ மாயயா வாநராக்ரு’தி: ॥ 21॥
இத்யேவம் சிந்தயித்வா ஸா தூஷ்ணிமாஸீத³தோ⁴முகீ² ।
புநரப்யாஹ தாம் ஸீதாம் தே³வி யத்த்வம் விஶங்கஸே ॥ 22॥

நாஹம் ததா²விதோ⁴ மாதஸ்த்யஜ ஶங்காம் மயி ஸ்தி²தாம் ।
தா³ஸோऽஹம் கோஸலேந்த்³ரஸ்ய ராமஸ்ய பரமாத்மந: ॥ 23॥
ஸசிவோऽஹம் ஹரீந்த்³ரஸ்ய ஸுக்³ரீவஸ்ய ஶுப⁴ப்ரதே³ ।
வாயோ: புத்ரோऽஹமகி²லப்ராணபூ⁴தஸ்ய ஶோப⁴நே ॥ 24॥
தச்ச்²ருத்வா ஜாநகீ ப்ராஹ ஹநூமந்தம் க்ரு’தாஞ்ஜலிம் ।
வாநராணாம் மநுஷ்யாணாம் ஸங்க³திர்க⁴டதே கத²ம் ॥ 25॥
யதா² த்வம் ராமசந்த்³ரஸ்ய தா³ஸோऽஹமிதி பா⁴ஷஸே ।
தாமாஹ மாருதி: ப்ரீதோ ஜாநகீம் புரத:ஸ்தி²த: ॥ 26॥
ரு’ஷ்யமூகமகா³த்³ராம: ஶப³ர்யா நோதி³த:ஸுதீ: ⁴ ।
ஸுக்³ரீவோ ரு’ஷ்யமூகஸ்தோ² த்³ரு’ஷ்டவாந் ராமலக்ஷ்மணௌ ॥ 27॥
பீ⁴தோ மாம் ப்ரேஷயாமாஸ ஜ்ஞாதும் ராமஸ்ய ஹ்ரு’த்³க³தம் ।
ப்³ரஹ்மசாரிவபுர்த்⁴ரு’த்வா க³தோऽஹம் ராமஸந்நிதி⁴ம் ॥ 28॥
ஜ்ஞாத்வா ராமஸ்ய ஸத்³பா⁴வம் ஸ்கந்தோ⁴பரி நிதா⁴ய தௌ ।
நீத்வா ஸுக்³ரீவஸாமீப்யம் ஸக்²யம் சாகரவம் தயோ: ॥ 29॥
ஸுக்³ரீவஸ்ய ஹ்ரு’தா பா⁴ர்யா வாலிநா தம் ரகூ⁴த்தம: ।
ஜகா⁴நைகேந பா³ணேந ததோ ராஜ்யேऽப்⁴யஷேசயத் ॥ 30॥
ஸுக்³ரீவம் வாநராணாம் ஸ ப்ரேஷயாமாஸ வாநராந் ।
தி³க்³ப்⁴யோ மஹாப³லாந் வீராந் ப⁴வத்யா: பரிமார்க³ணே ॥ 31॥
க³ச்ச²ந்தம் ராக⁴வோ த்³ரு’ஷ்ட்வா மாமபா⁴ஷத ஸாத³ரம் ॥ 32॥
த்வயி கார்யமஶேஷம் மே ஸ்தி²தம் மாருதநந்த³ந ।
ப்³ரூஹி மே குஶலம் ஸர்வம் ஸீதாயை லக்ஷ்மணஸ்ய ச ॥ 33॥
அங்கு³லீயகமேதந்மே பரிஜ்ஞாநார்த²முத்தமம் ।
ஸீதாயை தீ³யதாம் ஸாது⁴ மந்நாமாக்ஷரமுத்³ரிதம் ॥ 34॥
இத்யுக்த்வா ப்ரத³தௌ³ மஹ்யம் கராக்³ராத³ங்கு³லீயகம் ।
ப்ரயத்நேந மயாநீதம் தே³வி பஶ்யாங்கு³லீயகம் ॥ 35॥
இத்யுக்த்வா ப்ரத³தௌ³ தே³வ்யை முத்³ரிகாம் மாருதாத்மஜ: ।
நமஸ்க்ரு’த்ய ஸ்தி²தோ தூ³ராத்³ப³த்³தா⁴ஞ்ஜலிபுடோ ஹரி: ॥ 36॥

த்³ரு’ஷ்ட்வா ஸீதா ப்ரமுதி³தா ராமநாமாங்கிதாம் ததா³ ।
முத்³ரிகாம் ஶிரஸா த்⁴ரு’த்வா ஸ்ரவதா³நந்த³நேத்ரஜா ॥ 37॥
கபே மே ப்ராணதா³தா த்வம் பு³த்³தி⁴மாநஸி ராக⁴வே ।
ப⁴க்தோऽஸி ப்ரியகாரீ த்வம் விஶ்வாஸோऽஸ்தி தவைவ ஹி ॥ 38॥
நோ சேந்மத்ஸந்நிதி⁴ம் சாந்யம் புருஷம் ப்ரேஷயேத்கத²ம் ।
ஹநூமந் த்³ரு’ஷ்டமகி²லம் மம து:³கா²தி³கம் த்வயா ॥ 39॥
ஸர்வம் கத²ய ராமாய யதா² மே ஜாயதே த³யா ।
மாஸத்³வயாவதி⁴ ப்ராணா:ஸ்தா²ஸ்யந்தி மம ஸத்தம ॥ 40॥
நாக³மிஷ்யதி சேத்³ராமோ ப⁴க்ஷயிஷ்யதி மாம் க²ல: ।
அத: ஶீக்⁴ரம் கபீந்த்³ரேண ஸுக்³ரீவேண ஸமந்வித: ॥ 41॥
வாநராநீகபை:ஸார்த⁴ம் ஹத்வா ராவணமாஹவே ।
ஸபுத்ரம் ஸப³லம் ராமோ யதி³ மாம் மோசயேத்ப்ரபு: ⁴ ॥ 42॥
தத்தஸ்ய ஸத்³ரு’ஶம் வீர்யம் வீர வர்ணய வர்ணிதம் ।
யதா² மாம் தாரயேத்³ராமோ ஹத்வா ஶீக்⁴ரம் த³ஶாநநம் ॥ 43॥
ததா² யதஸ்வ ஹநுமந் வாசா த⁴ர்மமவாப்நுஹி ।
ஹநுமாநபி தாமாஹ தே³வி த்³ரு’ஷ்டோ யதா² மயா ॥ 44॥
ராம:ஸலக்ஷ்மண: ஶீக்⁴ரமாக³மிஷ்யதி ஸாயுத:⁴ ।
ஸுக்³ரீவேண ஸஸைந்யேந ஹத்வா த³ஶமுக²ம் ப³லாத் ॥ 45॥
ஸமாநேஷ்யதி தே³வி த்வாமயோத்⁴யாம் நாத்ர ஸம்ஶய: ।
தமாஹ ஜாநகீ ராம: கத²ம் வாரிதி⁴மாததம் ॥ 46॥
தீர்த்வாயாஸ்யத்யமேயாத்மா வாநராநீகபை:ஸஹ ।
ஹநூமாநாஹ மே ஸ்கந்தா⁴வாருஹ்ய புருஷர்ஷபௌ⁴ ॥ 47॥
ஆயாஸ்யத:ஸஸைந்யஶ்ச ஸுக்³ரீவோ வாநரேஶ்வர: ।
விஹாயஸா க்ஷணேநைவ தீர்த்வா வாரிதி⁴மாததம் ॥ 48॥
நிர்த³ஹிஷ்யதி ரக்ஷௌகா⁴ம்ஸ்த்வத்க்ரு’தே நாத்ர ஸம்ஶய: ।
அநுஜ்ஞாம் தே³ஹி மே தே³வி க³ச்சா²மி த்வரயாந்வித: ॥ 49॥
த்³ரஷ்டும் ராமம் ஸஹ ப்⁴ராத்ரா த்வரயாமி தவாந்திகம் ।

தே³வி கிஞ்சித³பி⁴ஜ்ஞாநம் தே³ஹி மே யேந ராக⁴வ: ॥ 50॥
விஶ்வஸேந்மாம் ப்ரயத்நேந ததோ க³ந்தா ஸமுத்ஸுக: ।
தத: கிஞ்சித்³விசார்யாத²ஸீதா கமலலோசநா ॥ 51॥
விமுச்ய கேஶபாஶாந்தே ஸ்தி²தம் சூடா³மணிம் த³தௌ³ ।
அநேந விஶ்வஸேத்³ராமஸ்த்வாம் கபீந்த்³ர ஸலக்ஷ்மண: ॥ 52॥
அபி⁴ஜ்ஞாநார்த²மந்யச்ச வதா³மி தவ ஸுவ்ரத ।
சித்ரகூடகி³ரௌ பூர்வமேகதா³ ரஹஸி ஸ்தி²த: ।
மத³ங்கே ஶிர ஆதா⁴ய நித்³ராதி ரகு⁴நந்த³ந: ॥ 53॥
ஐந்த்³ர: காகஸ்ததா³க³த்ய நகை²ஸ்துண்டே³ந சாஸக்ரு’த் ।
மத்பாதா³ங்கு³ஷ்ட²மாரக்தம் வித³தா³ராமிஷாஶயா ॥ 54॥
ததோ ராம: ப்ரபு³த்³த்⁴யாத² த்³ரு’ஷ்ட்வா பாத³ம் க்ரு’தவ்ரணம் ।
கேந ப⁴த்³ரே க்ரு’தம் சைதத்³விப்ரியம் மே து³ராத்மநா ॥ 55॥
இத்யுக்த்வா புரதோऽபஶ்யத்³வாயஸம் மாம் புந: புந: ।
அபி⁴த்³ரவந்தம் ரக்தாக்தநக²துண்ட³ம் சுகோப ஹ ॥ 56॥
த்ரு’ணமேகமுபாதா³ய தி³வ்யாஸ்த்ரேணாபி⁴யோஜ்ய தத் ।
சிக்ஷேப லீலயா ராமோ வாயஸோபரி தஜ்ஜ்வலந் ॥ 57॥
அப்⁴யத்³ரவத்³வாயஸஶ்ச பீ⁴தோ லோகாந் ப்⁴ரமந் புந: ।
இந்த்³ரப்³ரஹ்மாதி³பி⁴ஶ்சாபி ந ஶக்யோ ரக்ஷிதும் ததா³ ॥ 58॥
ராமஸ்ய பாத³யோரக்³ரேऽபதத்³பீ⁴த்யா த³யாநிதே:⁴ ।
ஶரணாக³தமாலோக்ய ராமஸ்தமித³மப்³ரவீத் ॥ 59॥
அமோக⁴மேதத³ஸ்த்ரம் மே த³த்வைகாக்ஷிமிதோ வ்ரஜ ।
ஸவ்யம் த³த்த்வா க³த: காக ஏவம் பௌருஷவாநபி ॥ 60॥
உபேக்ஷதே கிமர்த²ம் மாமிதா³நீம் ஸோऽபி ராக⁴வ: ।
ஹநூமாநபி தாமாஹ ஶ்ருத்வா ஸீதாநுபா⁴ஷிதம் ॥ 61॥
தே³வி த்வாம் யதி³ ஜாநாதி ஸ்தி²தாமத்ர ரகூ⁴த்தம: ।
கரிஷ்யதி க்ஷணாத்³ப⁴ஸ்ம லங்காம் ராக்ஷஸமண்டி³தாம் ॥ 62॥
ஜாநகீ ப்ராஹ தம் வத்ஸ கத²ம் த்வம் யோத்ஸ்யஸேऽஸுரை: ।
அதிஸூக்ஷ்மவபு:ஸர்வே வாநராஶ்ச ப⁴வாத்³ரு’ஶா: ॥ 63॥

ஶ்ருத்வா தத்³வசநம் தே³வ்யை பூர்வரூபமத³ர்ஶயத் ।
மேருமந்த³ரஸங்காஶம் ரக்ஷோக³ணவிபீ⁴ஷணம் ॥ 64॥
த்³ரு’ஷ்ட்வா ஸீதா ஹநுமந்தம் மஹாபர்வதஸந்நிப⁴ம் ।
ஹர்ஷேண மஹதாவிஷ்டா ப்ராஹ தம் கபிகுஞ்ஜரம் ॥ 65॥
ஸமர்தோ²ऽஸி மஹாஸத்த்வ த்³ரக்ஷ்யந்தி த்வாம் மஹாப³லம் ।
ராக்ஷஸ்யஸ்தே ஶுப: ⁴ பந்தா² க³ச்ச² ராமாந்திகம் த்³ருதம் ॥ 66॥
பு³பு⁴க்ஷித: கபி: ப்ராஹ த³ர்ஶநாத்பாரணம் மம ।
ப⁴விஷ்யதி ப²லை:ஸர்வைஸ்தவ த்³ரு’ஷ்டௌ ஸ்தி²தைர்ஹி மே ॥ 67॥
ததே²த்யுக்த:ஸ ஜாநக்யா ப⁴க்ஷயித்வா ப²லம் கபி: ।
தத: ப்ரஸ்தா²பிதோऽக³ச்ச²ஜ்ஜாநகீம் ப்ரணிபத்ய ஸ: ।
கிஞ்சித்³தூ³ரமதோ² க³த்வா ஸ்வாத்மந்யேவாந்வசிந்தயத் ॥ 68॥
கார்யார்த²மாக³தோ தூ³த:ஸ்வாமிகார்யாவிரோத⁴த: ।
அந்யத்கிஞ்சித³ஸம்பாத்³ய க³ச்ச²த்யத⁴ம ஏவ ஸ: ॥ 69॥
அதோऽஹம் கிஞ்சித³ந்யச்ச க்ரு’த்வா த்³ரு’ஷ்ட்வாத² ராவணம் ।
ஸம்பா⁴ஷ்ய ச ததோ ராமத³ர்ஶநார்த²ம் வ்ரஜாம்யஹம் ॥ 70॥
இதி நிஶ்சித்ய மநஸா வ்ரு’க்ஷக²ண்டா³ந் மஹாப³ல: ।
உத்பாட்யாஶோகவநிகாம் நிர்வ்ரு’க்ஷாமகரோத்க்ஷணாத் ॥ 71॥
ஸீதாऽऽஶ்ரயநக³ம் த்யக்த்வா வநம் ஶூந்யம் சகார ஸ: ।
உத்பாடயந்தம் விபிநம் த்³ரு’ஷ்ட்வா ராக்ஷஸயோஷித: ॥ 72॥
அப்ரு’ச்ச²ந் ஜாநகீம் கோऽஸௌ வாநராக்ரு’திருத்³ப⁴ட: ॥ 73॥
ஜாநக்யுவாச ।
ப⁴வத்ய ஏவ ஜாநந்தி மாயாம் ராக்ஷஸநிர்மிதாம் ।
நாஹமேநம் விஜாநாமி து:³க²ஶோகஸமாகுலா ॥ 74॥
இத்யுக்தாஸ்த்வரிதம் க³த்வா ராக்ஷஸ்யோ ப⁴யபீடி³தா: ।
ஹநூமதா க்ரு’தம் ஸர்வம் ராவணாய ந்யவேத³யந் ॥ 75॥
தே³வ கஶ்சிந்மஹாஸத்த்வோ வாநராக்ரு’திதே³ஹப்⁴ரு’த் ।
ஸீதயா ஸஹ ஸம்பா⁴ஷ்ய ஹ்யஶோகவநிகாம் க்ஷணாத் ।

உத்பாட்ய சைத்யப்ராஸாத³ம் ப³ப⁴ஞ்ஜாமிதவிக்ரம: ॥ 76॥
ப்ராஸாத³ரக்ஷிண:ஸர்வாந் ஹத்வா தத்ரைவ தஸ்தி²வாந் ।
தச்ச்²ருத்வா தூர்ணமுத்தா²ய வநப⁴ங்க³ம் மஹாऽப்ரியம் ॥ 77॥
கிங்கராந் ப்ரேஷயாமாஸ நியுதம் ராக்ஷஸாதி⁴ப: ।
நிப⁴க்³நசைத்யப்ராஸாத³ப்ரத²மாந்தரஸம்ஸ்தி²த: ॥ 78॥
ஹநுமாந் பர்வதாகாரோ லோஹஸ்தம்ப⁴க்ரு’தாயுத: ⁴ ।
கிஞ்சில்லாங்கூ³லசலநோ ரக்தாஸ்யோ பீ⁴ஷணாக்ரு’தி: ॥ 79॥
ஆபதந்தம் மஹாஸங்க⁴ம் ராக்ஷஸாநாம் த³த³ர்ஶ ஸ: ।
சகார ஸிம்ஹநாத³ம் ச ஶ்ருத்வா தே முமுஹுர்ப்⁴ரு’ஶம் ॥ 80॥
ஹநுமந்தமதோ² த்³ரு’ஷ்ட்வா ராக்ஷஸா பீ⁴ஷணாக்ரு’திம் ।
நிர்ஜக்⁴நுர்விவிதா⁴ஸ்த்ரௌகை: ⁴ ஸர்வராக்ஷஸகா⁴திநம் ॥ 81॥
தத உத்தா²ய ஹநுமாந் முத்³க³ரேண ஸமந்தத: ।
நிஷ்பிபேஷ க்ஷணாதே³வ மஶகாநிவ யூத²ப: ॥ 82॥
நிஹதாந் கிங்கராந் ஶ்ருத்வா ராவண: க்ரோத⁴மூர்ச்சி²த: ।
பஞ்ச ஸேநாபதீம்ஸ்தத்ர ப்ரேஷயாமாஸ து³ர்மதா³ந் ॥ 83॥
ஹநூமாநபி தாந் ஸர்வாம்ல்லோஹஸ்தம்பே⁴ந சாஹநத் ।
தத: க்ருத்³தோ⁴ மந்த்ரிஸுதாந் ப்ரேஷயாமாஸ ஸப்த ஸ: ॥ 84॥
ஆக³தாநபி தாந் ஸர்வாந் பூர்வவத்³வாநரேஶ்வர: ।
க்ஷணாந்நி:ஶேஷதோ ஹத்வா லோஹஸ்தம்பே⁴ந மாருதி: ॥ 85॥
பூர்வஸ்தா²நமுபாஶ்ரித்ய ப்ரதீக்ஷந் ராக்ஷஸாந் ஸ்தி²த: ।
ததோ ஜகா³ம ப³லவாந் குமாரோऽக்ஷ: ப்ரதாபவாந் ॥ 86॥
தமுத்பபாத ஹநுமாந் த்³ரு’ஷ்ட்வாகாஶே ஸமுத்³க³ர: ।
க³க³நாத்த்வரிதோ மூர்த்⁴நி முத்³க³ரேண வ்யதாட³யத் ॥ 87॥
ஹத்வா தமக்ஷம் நி:ஶேஷம் ப³லம் ஸர்வம் சகார ஸ: ॥ 88॥
தத: ஶ்ருத்வா குமாரஸ்ய வத⁴ம் ராக்ஷஸபுங்க³வ: ।
க்ரோதே⁴ந மஹதாவிஷ்ட இந்த்³ரஜேதாரமப்³ரவீத் ॥ 89॥
புத்ர க³ச்சா²ம்யஹம் தத்ர யத்ராஸ்தே புத்ரஹா ரிபு: ।

ஹத்வா தமத²வா ப³த்³த்⁴வா ஆநயிஷ்யாமி தேऽந்திகம் ॥ 90॥
இந்த்³ரஜித்பிதரம் ப்ராஹ த்யஜ ஶோகம் மஹாமதே ।
மயி ஸ்தி²தே கிமர்த²ம் த்வம் பா⁴ஷஸே து:³கி²தம் வச: ॥ 91॥
ப³த்³த்⁴வாऽऽநேஷ்யே த்³ருதம் தாத வாநரம் ப்³ரஹ்மபாஶத: ।
இத்யுக்த்வா ரத²மாருஹ்ய ராக்ஷஸைர்ப³ஹுபி⁴ர்வ்ரு’த: ॥ 92॥
ஜகா³ம வாயுபுத்ரஸ்ய ஸமீபம் வீரவிக்ரம: ।
ததோऽதிக³ர்ஜிதம் ஶ்ருத்வா ஸ்தம்ப⁴முத்³யம்ய வீர்யவாந் ॥ 93॥
உத்பபாத நபோ⁴தே³ஶம் க³ருத்மாநிவ மாருதி: ।
ததோ ப்⁴ரமந்தம் நப⁴ஸி ஹநூமந்தம் ஶிலீமுகை:² ॥ 94॥
வித்³த்⁴வா தஸ்ய ஶிரோபா⁴க³மிஷுபி⁴ஶ்சாஷ்டபி:⁴ புந: ।
ஹ்ரு’த³யம் பாத³யுக³ளம் ஷட்³பி⁴ரேகேந வாலதி⁴ம் ॥ 95॥
பே⁴த³யித்வா ததோ கோ⁴ரம் ஸிம்ஹநாத³மதா²கரோத் ।
ததோऽதிஹர்ஷாத்³த⁴நுமாந் ஸ்தம்ப⁴முத்³யஸ்ய வீர்யவாந் ॥ 96॥
ஜகா⁴ந ஸாரதி²ம் ஸாஶ்வம் ரத²ம் சாசூர்ணயத்க்ஷணாத் ।
ததோऽந்யம் ரத²மாதா³ய மேக⁴நாதோ³ மஹாப³ல: ॥ 97॥
ஶீக்⁴ரம் ப்³ரஹ்மாஸ்த்ரமாதா³ய ப³த்³த்⁴வா வாநரபுங்க³வம் ।
நிநாய நிகடம் ராஜ்ஞோ ராவணஸ்ய மஹாப³ல: ॥ 98॥
யஸ்ய நாம ஸததம் ஜபந்தி யே-

ऽஜ்ஞாநகர்மக்ரு’தப³ந்த⁴நம் க்ஷணாத் ।
ஸத்³ய ஏவ பரிமுச்ய தத்பத³ம்

யாந்தி கோடிரவிபா⁴ஸுரம் ஶிவம் ॥ 99॥
தஸ்யைவ ராமஸ்ய பதா³ம்பு³ஜம் ஸதா³

ஹ்ரு’த்பத்³மமத்⁴யே ஸுநிதா⁴ய மாருதி: ।
ஸதை³வ நிர்முக்தஸமஸ்தப³ந்த⁴ந:

கிம் தஸ்ய பாஶைரிதரைஶ்ச ப³ந்த⁴நை: ॥ 100॥
இதி ஶ்ரீமத³த்⁴யாத்மராமாயணே உமாமஹேஶ்வரஸம்வாதே³ஸுந்த³ரகாண்டே³
த்ரு’தீய:ஸர்க:³ ॥ 3॥

॥ சதுர்த:²ஸர்க:³ ॥

ஶ்ரீமஹாதே³வ உவாச ।
யாந்தம் கபீந்த்³ரம் த்⁴ரு’தபாஶப³ந்த⁴நம்

விலோகயந்தம் நக³ரம் விபீ⁴தவத் ।
அதாட³யந்முஷ்டிதலை:ஸுகோபநா:

பௌரா:ஸமந்தாத³நுயாந்த ஈக்ஷிதும் ॥ 1॥
ப்³ரஹ்மாஸ்த்ரமேநம் க்ஷணமாத்ரஸங்க³மம்

க்ரு’த்வா க³தம் ப்³ரஹ்மவரேண ஸத்வரம் ।
ஜ்ஞாத்வா ஹநூமாநபி ப²ல்கு³ரஜ்ஜுபி⁴-

ர்த்⁴ரு’தோ யயௌ கார்யவிஶேஷகௌ³ரவாத் ॥ 2॥
ஸபா⁴ந்தரஸ்த²ஸ்ய ச ராவணஸ்ய தம்

புரோ நிதா⁴யாஹ ப³லாரிஜித்ததா³ ।
ப³த்³தோ⁴ மயா ப்³ரஹ்மவரேண வாநர:

ஸமாக³தோऽநேந ஹதா மஹாஸுரா: ॥ 3॥
யத்³யுக்தமத்ரார்ய விசார்ய மந்த்ரிபி⁴-

ர்விதீ⁴யதாமேஷ ந லௌகிகோ ஹரி: ।
ததோ விலோக்யாஹ ஸ ராக்ஷஸேஶ்வர:

ப்ரஹஸ்தமக்³ரே ஸ்தி²தமஞ்ஜநாத்³ரிப⁴ம் ॥ 4॥
ப்ரஹஸ்த ப்ரு’ச்சை²நமஸௌ கிமாக³த:

கிமத்ர கார்யம் குத ஏவ வாநர: ।
வநம் கிமர்த²ம் ஸகலம் விநாஶிதம்

ஹதா: கிமர்த²ம் மம ராக்ஷஸா ப³லாத் ॥ 5॥
தத: ப்ரஹஸ்தோ ஹநுமந்தமாத³ராத்

பப்ரச்ச² கேந ப்ரஹிதோऽஸி வாநர ।
ப⁴யம் ச தே மாஸ்து விமோக்ஷ்யஸே மயா

ஸத்யம் வத³ஸ்வாகி²லராஜஸந்நிதௌ⁴ ॥ 6॥
ததோऽதிஹர்ஷாத்பவநாத்மஜோ ரிபும்

நிரீக்ஷ்ய லோகத்ரயகண்டகாஸுரம் ।

வக்தும் ப்ரசக்ரே ரகு⁴நாத²ஸத்கதா²ம்
க்ரமேண ராமம் மநஸா ஸ்மரந்முஹு: ॥ 7॥

ஶ‍்ரு’ணுஸ்பு²டம் தே³வக³ணாத்³யமித்ர ஹே
ராமஸ்ய தூ³தோऽஹமஶேஷஹ்ரு’த்ஸ்தி²தே: ।

யஸ்யாகி²லேஶஸ்ய ஹ்ரு’தாது⁴நா த்வயா
பா⁴ர்யா ஸ்வநாஶாய ஶுநேவ ஸத்³த⁴வி: ॥ 8॥

ஸ ராக⁴வோऽப்⁴யேத்ய மதங்க³பர்வதம்
ஸுக்³ரீவமைத்ரீமநலஸ்ய ஸந்நிதௌ⁴ ।

க்ரு’த்வைகபா³ணேந நிஹத்ய வாலிநம்
ஸுக்³ரீவமேவாதி⁴பதிம் சகார தம் ॥ 9॥

ஸ வாநராணாமதி⁴போ மஹாப³லீ
மஹாப³லைர்வாநரயூத²கோடிபி: ⁴ ।

ராமேண ஸார்த⁴ம் ஸஹ லக்ஷ்மணேந போ: ⁴
ப்ரவர்ஷணேऽமர்ஷயுதோऽவதிஷ்ட²தே ॥ 10॥

ஸஞ்சோதி³தாஸ்தேந மஹாஹரீஶ்வரா
த⁴ராஸுதாம் மார்க³யிதும் தி³ஶோ த³ஶ ।

தத்ராஹமேக: பவநாத்மஜ: கபி:
ஸீதாம் விசிந்வந் ஶநகை:ஸமாக³த: ॥ 11॥

த்³ரு’ஷ்டா மயா பத்³மபலாஶலோசநா
ஸீதா கபித்வாத்³விபிநம் விநாஶிதம் ।

த்³ரு’ஷ்ட்வா ததோऽஹம் ரப⁴ஸா ஸமாக³தாந்
மாம் ஹந்துகாமாந் த்⁴ரு’தசாபஸாயகாந் ॥ 12॥

மயா ஹதாஸ்தே பரிரக்ஷிதம் வபு:
ப்ரியோ ஹி தே³ஹோऽகி²லதே³ஹிநாம் ப்ரபோ⁴ ।

ப்³ரஹ்மாஸ்த்ரபாஶேந நிப³த்⁴ய மாம் தத:
ஸமாக³மந்மேக⁴நிநாத³நாமக: ॥ 13॥

ஸ்ப்ரு’ஷ்ட்வைவ மாம் ப்³ரஹ்மவரப்ரபா⁴வத:
த்யக்த்வா க³தம் ஸர்வமவைமி ராவண ।

ததா²ப்யஹம் ப³த்³த⁴ இவாக³தோ ஹிதம்
ப்ரவக்துகாம: கருணாரஸார்த்³ரதீ: ⁴ ॥। 14॥

விசார்ய லோகஸ்ய விவேகதோ க³திம்
ந ராக்ஷஸீம் பு³த்³தி⁴முபைஹி ராவண ।

தை³வீம் க³திம் ஸம்ஸ்ரு’திமோக்ஷஹைதுகீம்
ஸமாஶ்ரயாத்யந்தஹிதாய தே³ஹிந: ॥ 15॥

த்வம் ப்³ரஹ்மணோ ஹ்யுத்தமவம்ஶஸம்ப⁴வ: ।
பௌலஸ்த்யபுத்ரோऽஸி குபே³ரபா³ந்த⁴வ: ।

தே³ஹாத்மபு³த்³த்⁴யாபி ச பஶ்ய ராக்ஷஸோ
நாஸ்யாத்மபு³த்³த்⁴யா கிமு ராக்ஷஸோ நஹி ॥ 16॥

ஶரீரபு³த்³தீ⁴ந்த்³ரியது:³க²ஸந்ததி:
ந தே ந ச த்வம் தவ நிர்விகாரத: ।

அஜ்ஞாநஹேதோஶ்ச ததை²வ ஸந்ததே:
அஸத்த்வமஸ்யா:ஸ்வபதோ ஹி த்³ரு’ஶ்யவத் ॥ 17॥

இத³ம் து ஸத்யம் தவ நாஸ்தி விக்ரியா
விகாரஹேதுர்ந ச தேऽத்³வயத்வத: ।

யதா² நப:⁴ ஸர்வக³தம் ந லிப்யதே
ததா² ப⁴வாந் தே³ஹக³தோऽபி ஸூக்ஷ்மக: ।

தே³ஹேந்த்³ரியப்ராணஶரீரஸங்க³த:
த்வாத்மேதி பு³த்³த்⁴வாகி²லப³ந்த⁴பா⁴க்³ப⁴வேத் ॥ 18॥

சிந்மாத்ரமேவாஹமஜோऽஹமக்ஷரோ
ஹ்யாநந்த³பா⁴வோऽஹமிதி ப்ரமுச்யதே ।

தே³ஹோऽப்யநாத்மா ப்ரு’தி²வீவிகாரஜோ
ந ப்ராண ஆத்மாऽநில ஏஷ ஏவ ஸ: ॥ 19॥

மநோऽப்யஹங்காரவிகார ஏவ நோ
ந சாபி பு³த்³தி: ⁴ ப்ரக்ரு’தேர்விகாரஜா ।

ஆத்மா சிதா³நந்த³மயோऽவிகாரவாந்
தே³ஹாதி³ஸங்கா⁴த்³வ்யதிரிக்த ஈஶ்வர: ॥ 20॥

நிரஞ்ஜநோ முக்த உபாதி⁴த:ஸதா³
ஜ்ஞாத்வைவமாத்மாநமிதோ விமுச்யதே ।

அதோऽஹமாத்யந்திகமோக்ஷஸாத⁴நம்

வக்ஷ்யே ஶ‍்ரு’ணுஷ்வாவஹிதோ மஹாமதே ॥ 21॥
விஷ்ணோர்ஹி ப⁴க்தி:ஸுவிஶோத⁴நம் தி⁴ய:

ததோ ப⁴வேஜ்ஜ்ஞாநமதீவ நிர்மலம் ।
விஶுத்³த⁴தத்த்வாநுப⁴வோ ப⁴வேத்தத:

ஸம்யக்³விதி³த்வா பரமம் பத³ம் வ்ரஜேத் ॥ 22॥
அதோ ப⁴ஜஸ்வாத்³ய ஹரிம் ரமாபதிம்

ராமம் புராணம் ப்ரக்ரு’தே: பரம் விபு⁴ம் ।
விஸ்ரு’ஜ்ய மௌர்க்²யம் ஹ்ரு’தி³ ஶத்ருபா⁴வநாம்

ப⁴ஜஸ்வ ராமம் ஶரணாக³தப்ரியம் ।
ஸீதாம் புரஸ்க்ரு’த்ய ஸபுத்ரபா³ந்த⁴வோ

ராமம் நமஸ்க்ரு’த்ய விமுச்யஸே ப⁴யாத் ॥ 23॥
ராமம் பராத்மாநமபா⁴வயந் ஜநோ

ப⁴க்த்யா ஹ்ரு’தி³ஸ்த²ம் ஸுக²ரூபமத்³வயம் ।
கத²ம் பரம் தீரமவாப்நுயாஜ்ஜநோ

ப⁴வாம்பு³தே⁴ர்து:³க²தரங்க³மாலிந: ॥ 24॥
நோ சேத்த்வமஜ்ஞாநமயேந வஹ்நிநா

ஜ்வலந்தமாத்மாநமரக்ஷிதாரிவத் ।
நயஸ்யதோ⁴ऽத: ⁴ ஸ்வக்ரு’தைஶ்ச பாதகை:

விமோக்ஷஶங்கா ந ச தே ப⁴விஷ்யதி ॥ 25॥
ஶ்ருத்வாம்ரு’தாஸ்வாத³ஸமாநபா⁴ஷிதம்

தத்³வாயுஸூநோர்த³ஶகந்த⁴ரோऽஸுர: ।
அம்ரு’ஷ்யமாணோऽதிருஷா கபீஶ்வரம்

ஜகா³த³ ரக்தாந்தவிலோசநோ ஜ்வலந் ॥ 26॥
கத²ம் மமாக்³ரே விலபஸ்யபீ⁴தவத்

ப்லவங்க³மாநாமத⁴மோऽஸி து³ஷ்டதீ: ⁴ ।
க ஏஷ ராம: கதமோ வநேசரோ

நிஹந்மி ஸுக்³ரீவயுதம் நராத⁴மம் ॥ 27॥
த்வாம் சாத்³ய ஹத்வா ஜநகாத்மஜாம் ததோ

நிஹந்மி ராமம் ஸஹலக்ஷ்மணம் தத: ।
ஸுக்³ரீவமக்³ரே ப³லிநம் கபீஶ்வரம்

ஸவாநரம் ஹந்ம்யசிரேண வாநர ।
ஶ்ருத்வா த³ஶக்³ரீவவச:ஸ மாருதி:

விவ்ரு’த்³த⁴கோபேந த³ஹந்நிவாஸுரம் ॥ 28॥
ந மே ஸமா ராவணகோடயோऽத⁴ம

ராமஸ்ய தா³ஸோऽஹமபாரவிக்ரம: ।
ஶ்ருத்வாதிகோபேந ஹநூமதோ வசோ

த³ஶாநநோ ராக்ஷஸமேவமப்³ரவீத் ॥ 29॥
பார்ஶ்வே ஸ்தி²தம் மாரய க²ண்ட³ஶ: கபிம்

பஶ்யந்து ஸர்வேऽஸுரமித்ரபா³ந்த⁴வா: ।
நிவாரயாமாஸ ததோ விபீ⁴ஷணோ

மஹாஸுரம் ஸாயுத⁴முத்³யதம் வதே⁴ ।
ராஜந் வதா⁴ர்ஹோ ந ப⁴வேத்கத²ஞ்சந

ப்ரதாபயுக்தை: பரராஜவாநர: ॥ 30॥
ஹதேऽஸ்மிந் வாநரே தூ³தே வார்தா கோ வா நிவேத³யேத்
ராமாய த்வம் யமுத்³தி³ஶ்ய வதா⁴ய ஸமுபஸ்தி²த: ॥ 31॥
அதோ வத⁴ஸமம் கிஞ்சித³ந்யச்சிந்தய வாநரே ।
ஸசிஹ்நோ க³ச்ச²து ஹரிர்யம் த்³ரு’ஷ்ட்வாऽऽயாஸ்யதி த்³ருதம் ॥ 32॥
ராம:ஸுக்³ரீவஸஹிதஸ்ததோ யுத்³த⁴ம் ப⁴வேத்தவ ।
விபீ⁴ஷணவச: ஶ்ருத்வா ராவணோऽப்யேதத³ப்³ரவீத் ॥ 33॥
வாநராணாம் ஹி லாங்கூ³லே மஹாமாநோ ப⁴வேத்கில ।
அதோ வஸ்த்ராதி³பி: ⁴ புச்ச²ம் வேஷ்டயித்வா ப்ரயத்நத: ॥ 34॥
வஹ்நிநா யோஜயித்வைநம் ப்⁴ராமயித்வா புரேऽபி⁴த: ।
விஸர்ஜயத பஶ்யந்து ஸர்வே வாநரயூத²பா: ॥ 35॥
ததே²தி ஶணபட்டைஶ்ச வஸ்த்ரைரந்யைரநேகஶ: ।
தைலாக்தைர்வேஷ்டயாமாஸுர்லாங்கூ³லம் மாருதேர்த்³ரு’ட⁴ம் ॥ 36॥
புச்சா²க்³ரே கிஞ்சித³நலம் தீ³பயித்வாத² ராக்ஷஸா: ।
ரஜ்ஜுபி:⁴ ஸுத்³ரு’ட⁴ம் ப³த்³த்⁴வா த்⁴ரு’த்வா தம் ப³லிநோऽஸுரா: ॥ 37॥
ஸமந்தாத்³ப்⁴ராமயாமாஸுஶ்சோரோऽயமிதி வாதி³ந: ।
தூர்யகோ⁴ஷைர்கோ⁴ஷயந்தஸ்தாட³யந்தோ முஹுர்முஹு: ॥ 38॥

ஹநூமதாபி தத்ஸர்வம் ஸோட⁴ம் கிஞ்சிச்சிகீர்ஷுணா ।
க³த்வா து பஶ்சிமத்³வாரஸமீபம் தத்ர மாருதி: ॥ 39॥
ஸூக்ஷ்மோ ப³பூ⁴வ ப³ந்தே⁴ப்⁴யோ நி:ஸ்ரு’த: புநரப்யஸௌ ।
ப³பூ⁴வ பர்வதாகாரஸ்தத உத்ப்லுத்ய கோ³புரம் ॥ 40॥
தத்ரைகம் ஸ்தம்ப⁴மாதா³ய ஹத்வா தாந் ரக்ஷிண:க்ஷணாத் ।
விசார்ய கார்யஶேஷம் ஸ ப்ராஸாதா³க்³ராத்³க்³ரு’ஹாத்³க்³ரு’ஹம் ॥ 41॥
உத்ப்லுத்யோப்லுத்ய ஸந்தீ³ப்தபுச்சே²ந மஹதா கபி: ।
த³தா³ஹ லங்காமகி²லாம் ஸாட்டப்ராஸாத³தோரணாம் ॥ 42॥
ஹா தாத புத்ர நாதே²தி க்ரந்த³மாநா:ஸமந்தத: ।
வ்யாப்தா: ப்ராஸாத³ஶிக²ரேऽப்யாரூடா⁴ தை³த்யயோஷித: ॥ 43॥
தே³வதா இவ த்³ரு’ஶ்யந்தே பதந்த்ய: பாவகேऽகி²லா: ।
விபீ⁴ஷணக்³ரு’ஹம் த்யக்த்வா ஸர்வம் ப⁴ஸ்மீக்ரு’தம் புரம் ॥ 44॥
தத உத்ப்லுத்ய ஜலதௌ⁴ ஹநூமாந்மாருதாத்மஜ: ।
லாங்கூ³லம் மஜ்ஜயித்வாந்த:ஸ்வஸ்த²சித்தோ ப³பூ⁴வ ஸ: ॥ 45॥
வாயோ: ப்ரியஸகி²த்வாச்ச ஸீதயா ப்ரார்தி²தோऽநல: ।
ந த³தா³ஹ ஹரே: புச்ச²ம் ப³பூ⁴வாத்யந்தஶீதல: ॥ 46॥
யந்நாமஸம்ஸ்மரணதூ⁴தஸமஸ்தபாபா:

தாபத்ரயாநலமபீஹ தரந்தி ஸத்³ய: ।
தஸ்யைவ கிம் ரகு⁴வரஸ்ய விஶிஷ்டதூ³த:

ஸந்தப்யதே கத²மஸௌ ப்ரக்ரு’தாநலேந ॥ 47॥
இதி ஶ்ரீமத³த்⁴யாத்மராமாயணே உமாமஹேஶ்வரஸம்வாதே³ஸுந்த³ரகாண்டே³
சதுர்த:²ஸர்க:³ ॥ 4॥

॥ பஞ்சம:ஸர்க:³ ॥

ஶ்ரீமஹாதே³வ உவாச ।
தத:ஸீதாம் நமஸ்க்ரு’த்ய ஹநூமாநப்³ரவீத்³வச: ।

ஆஜ்ஞாபயது மாம் தே³வி ப⁴வதீ ராமஸந்நிதி⁴ம் ॥ 1॥
க³ச்சா²மி ராமஸ்த்வாம் த்³ரஷ்டுமாக³மிஷ்யதி ஸாநுஜ: ।
இத்யுக்த்வா த்ரி:பரிக்ரம்ய ஜாநகீம் மாருதாத்மஜ: ॥ 2॥
ப்ரணம்ய ப்ரஸ்தி²தோ க³ந்துமித³ம் வசநமப்³ரவீத் ।
தே³வி க³ச்சா²மி ப⁴த்³ரம் தே தூர்ணம் த்³ரக்ஷ்யஸி ராக⁴வம் ॥ 3॥
லக்ஷ்மணம் ச ஸஸுக்³ரீவம் வாநராயுதகோடிபி:⁴ ।
தத: ப்ராஹ ஹநூமந்தம் ஜாநகீ து:³க²கர்ஶிதா॥ 4॥
த்வாம் த்³ரு’ஷ்ட்வா விஸ்ம்ரு’தம் து:³க²மிதா³நீம் த்வம் க³மிஷ்யஸி ।
இத: பரம் கத²ம் வர்தே ராமவார்தாஶ்ருதிம் விநா ॥ 5 ॥
மாருதிருவாச ।
யத்³யேவம் தே³வி மே ஸ்கந்த⁴மாரோஹ க்ஷணமாத்ரத:
ராமேண யோஜயிஷ்யாமி மந்யஸே யதி³ ஜாநகி ॥ 6॥
ஸீதோவாச ।
ராம:ஸாக³ரமாஶோஷ்ய ப³த்³த்⁴வா வா ஶரபஞ்ஜரை: ।
ஆக³த்ய வாநரை:ஸார்த⁴ம் ஹத்வா ராவணமாஹவே ॥ 7॥
மாம் நயேத்³யதி³ ராமஸ்ய கீர்திர்ப⁴வதி ஶாஶ்வதீ ।
அதோ க³ச்ச² கத²ம் சாபி ப்ராணாந் ஸந்தா⁴ரயாம்யஹம் ॥ 8॥
இதி ப்ரஸ்தா²பிதோ வீர:ஸீதயா ப்ரணிபத்ய தாம் ।
ஜகா³ம பர்வதஸ்யாக்³ரே க³ந்தும் பாரம் மஹோத³தே: ⁴ ॥ 9॥
தத்ர க³த்வா மஹாஸத்த்வ: பாதா³ப்⁴யாம் பீட³யந் கி³ரிம் ।
ஜகா³ம வாயுவேகே³ந பர்வதஶ்ச மஹீதலம் ॥ 10॥
க³தோ மஹீஸமாநத்வம் த்ரிம்ஶத்³யோஜநமுச்ச்²ரித: ।
மாருதிர்க³க³நாந்த:ஸ்தோ² மஹாஶப்³த³ம் சகார ஸ: ॥ 11॥
தம் ஶ்ருத்வா வாநரா:ஸர்வே ஜ்ஞாத்வா மாருதிமாக³தம் ।
ஹர்ஷேண மஹதாவிஷ்டா: ஶப்³த³ம் சக்ருர்மஹாஸ்வநம் ॥ 12॥
ஶப்³தே³நைவ விஜாநீம: க்ரு’தகார்ய:ஸமாக³த: ।
ஹநூமாநேவ பஶ்யத்⁴வம் வாநரா வாநரர்ஷப⁴ம் ॥ 13॥
ஏவம் ப்³ருவத்ஸு வீரேஷு வாநரேஷு ஸ மாருதி: ।

அவதீர்ய கி³ரேர்முர்த்⁴நி வாநராநித³மப்³ரவீத் ॥ 14॥
த்³ரு’ஷ்டா ஸீதா மயா லங்கா த⁴ர்ஷிதா ச ஸகாநநா ।
ஸம்பா⁴ஷிதோ த³ஶக்³ரீவஸ்ததோऽஹம் புநராக³த: ॥ 15॥
இதா³நீமேவ க³ச்சா²மோ ராமஸுக்³ரீவஸந்நிதி⁴ம் ।
இத்யுக்தா வாநரா:ஸர்வே ஹர்ஷேணாலிங்க்³ய மாருதிம் ॥ 16॥
கேசிச்சுசும்பு³ர்லாங்கூ³லம் நந்ரு’து: கேசிது³த்ஸுகா: ।
ஹநூமதா ஸமேதாஸ்தே ஜக்³மு: ப்ரஸ்ரவணம் கி³ரிம் ॥ 17॥
க³ச்ச²ந்தோ த³த்³ரு’ஶுர்வீரா வநம் ஸுக்³ரீவரக்ஷிதம் ।
மது⁴ஸம்ஜ்ஞம் ததா³ ப்ராஹுரங்க³த³ம் வாநரர்ஷபா: ⁴ ॥ 18॥
க்ஷுதி⁴தா:ஸ்மோ வயம் வீர தே³ஹ்யநுஜ்ஞாம் மஹாமதே ।
ப⁴க்ஷயாம: ப²லாந்யத்³ய பிபா³மோऽம்ரு’தவந்மது⁴ ॥ 19॥
ஸந்துஷ்டா ராக⁴வம் த்³ரஷ்டும் க³ச்சா²மோऽத்³யைவ ஸாநுஜம் ॥ 20॥
அங்க³த³ உவாச ।
ஹநூமாந் க்ரு’தகார்யோऽயம் பிப³தைதத்ப்ரஸாத³த: ।
ஜக்ஷத்⁴வம் ப²லமூலாநி த்வரிதம் ஹரிஸத்தமா: ॥ 21॥
தத: ப்ரவிஶ்ய ஹரய: பாதுமாரேபி⁴ரே மது⁴ ।
ரக்ஷிணஸ்தாநநாத்³ரு’த்ய த³தி⁴வக்த்ரேண நோதி³தாந் ॥ 22॥
பிப³தஸ்தாட³யாமாஸுர்வாநராந் வாநரர்ஷபா: ⁴ ।
ததஸ்தாந் முஷ்டிபி: ⁴ பாதை³ஶ்சூர்ணயித்வா பபுர்மது⁴ ॥ 23॥
ததோ த³தி⁴முக:² க்ருத்³த: ⁴ ஸுக்³ரீவஸ்ய ஸ மாதுல: ।
ஜகா³ம ரக்ஷிபி: ⁴ ஸார்த⁴ம் யத்ர ராஜா கபீஶ்வர: ॥ 24॥
க³த்வா தமப்³ரவீத்³தே³வ சிரகாலாபி⁴ரக்ஷிதம் ।
நஷ்டம் மது⁴வநம் தேऽத்³ய குமாரேண ஹநூமதா ॥ 25॥
ஶ்ருத்வா த³தி⁴முகே²நோக்தம் ஸுக்³ரீவோ ஹ்ரு’ஷ்டமாநஸ: ।
த்³ரு’ஷ்ட்வாக³தோ ந ஸந்தே³ஹ:ஸீதாம் பவநநந்த³ந: ॥ 26॥
நோ சேந்மது⁴வநம் த்³ரஷ்டும் ஸமர்த:² கோ ப⁴வேந்மம ।
தத்ராபி வாயுபுத்ரேண க்ரு’தம் கார்யம் ந ஸம்ஶய: ॥ 27॥

ஶ்ருத்வா ஸுக்³ரீவவசநம் ஹ்ரு’ஷ்டோ ராமஸ்தமப்³ரவீத் ।
கிமுச்யதே த்வயா ராஜந் வச:ஸீதாகதா²ந்விதம் ॥ 28॥
ஸுக்³ரீவஸ்த்வப்³ரவீத்³வாக்யம் தே³வ த்³ரு’ஷ்டாவநீஸுதா ।
ஹநுமத்ப்ரமுகா:²ஸர்வே ப்ரவிஷ்டா மது⁴காநநம் ॥ 29॥
ப⁴க்ஷயந்தி ஸ்ம ஸகலம் தாட³யந்தி ஸ்ம ரக்ஷிண: ।
அக்ரு’த்வா தே³வகார்யம் தே த்³ரஷ்டும் மது⁴வநம் மம ॥ 30॥
ந ஸமர்தா²ஸ்ததோ தே³வீ த்³ரு’ஷ்டா ஸீதேதி நிஶ்சிதம் ।
ரக்ஷிணோ வோ ப⁴யம் மாஸ்து க³த்வா ப்³ரூத மமாஜ்ஞயா ॥ 31॥
வாநராநங்க³த³முகா²நாநயத்⁴வம் மமாந்திகம் ।
ஶ்ருத்வா ஸுக்³ரீவவசநம் க³த்வா தே வாயுவேக³த: ॥ 32॥
ஹநூமத்ப்ரமுகா²நூசுர்க³ச்ச²தேஶ்வரஶாஸநாத் ।
த்³ரஷ்டுமிச்ச²தி ஸுக்³ரீவ:ஸராமோ லக்ஷ்மணாந்வித: ॥ 33॥
யுஷ்மாநதீவ ஹ்ரு’ஷ்டாஸ்தே த்வரயந்தி மஹாப³லா: ।
ததே²த்யம்ப³ரமாஸாத்³ய யயுஸ்தே வாநரோத்தமா: ॥ 34॥
ஹநூமந்தம் புரஸ்க்ரு’த்ய யுவராஜம் ததா²ங்க³த³ம் ।
ராமஸுக்³ரீவயோரக்³ரே நிபேதுர்பு⁴வி ஸத்வரம் ॥ 35॥
ஹநூமாந் ராக⁴வம் ப்ராஹ த்³ரு’ஷ்டா ஸீதா நிராமயா ।
ஸாஷ்டாங்க³ம் ப்ரணிபத்யாக்³ரே ராமம் பஶ்சாத்³த⁴ரீஶ்வரம் ॥ 36॥
குஶலம் ப்ராஹ ராஜேந்த்³ர ஜாநகீ த்வாம் ஶுசாந்விதா ।
அஶோகவநிகாமத்⁴யே ஶிம்ஶபாமூலமாஶ்ரிதா ॥ 37॥
ராக்ஷஸீபி: ⁴ பரிவ்ரு’தா நிராஹாரா க்ரு’ஶா ப்ரபோ⁴ ।
ஹா ராம ராமராமேதி ஶோசந்தீ மலிநாம்ப³ரா ॥ 38॥
ஏகவேணீ மயா த்³ரு’ஷ்டா ஶநைராஶ்வாஸிதா ஶுபா⁴ ।
வ்ரு’க்ஷஶாகா²ந்தரே ஸ்தி²த்வா ஸூக்ஷ்மரூபேண தே கதா²ம் ॥ 39॥
ஜந்மாரப்⁴ய தவாத்யர்த²ம் த³ண்ட³காக³மநம் ததா² ।
த³ஶாநநேந ஹரணம் ஜாநக்யா ரஹிதே த்வயி ॥ 40॥
ஸுக்³ரீவேண யதா²மைத்ரீ க்ரு’த்வா வாலிநிப³ர்ஹணம் ।
மார்க³ணார்த²ம் ச வைதே³ஹ்யா ஸுக்³ரீவேண விஸர்ஜிதா: ॥ 41॥

மஹாப³லா மஹாஸத்த்வா ஹரயோ ஜிதகாஶிந: ।
க³தா:ஸர்வத்ர ஸர்வே வை தத்ரைகோऽஹமிஹாக³த: ॥ 42॥
அஹம் ஸுக்³ரீவஸசிவோ தா³ஸோऽஹம் ராக⁴வஸ்ய ஹி ।
த்³ரு’ஷ்டா யஜ்ஜாநகீ பா⁴க்³யாத்ப்ரயாஸ: ப²லிதோऽத்³ய மே ॥ 43॥
இத்யுதீ³ரிதமாகர்ண்ய ஸீதா விஸ்பா²ரிதேக்ஷணா ।
கேந வா கர்ணபீயுஷம் ஶ்ராவிதம் மே ஶுபா⁴க்ஷரம் ॥ 44॥
யதி³ஸத்யம் ததா³யாது மத்³த³ர்ஶநபத²ம் து ஸ: ।
ததோऽஹம் வாநராகார:ஸூக்ஷ்மரூபேண ஜாநகீம் ॥ 45॥
ப்ரணம்ய ப்ராஞ்ஜலிர்பூ⁴த்வா தூ³ராதே³வ ஸ்தி²த: ப்ரபோ⁴ ।
ப்ரு’ஷ்டோऽஹம் ஸீதயா கஸ்த்வமித்யாதி³ ப³ஹுவிஸ்தரம் ॥ 46॥
மயா ஸர்வம் க்ரமேணைவ விஜ்ஞாபிதமரிந்த³ம ।
பஶ்சாந்மயார்பிதம் தே³வ்யை ப⁴வத்³த³த்தாங்கு³லீயகம் ॥ 47॥
தேந மாமதிவிஶ்வஸ்தா வசநம் சேத³மப்³ரவீத் ।
யதா² த்³ரு’ஷ்டாஸ்மி ஹநுமந் பீட்³யமாநா தி³வாநிஶம் ॥ 48॥
ராக்ஷஸீநாம் தர்ஜநைஸ்தத்ஸர்வம் கத²ய ராக⁴வே ।
மயோக்தம் தே³வி ராமோऽபி த்வச்சிந்தாபரிநிஷ்டி²த: ॥ 49॥
பரிஶோசத்யஹோராத்ரம் த்வத்³வார்தாம் நாதி⁴க³ம்ய ஸ: ।
இதா³நீமேவ க³த்வாஹம் ஸ்தி²திம் ராமாய தே ப்³ருவே ॥ 50॥
ராம: ஶ்ரவணமாத்ரேண ஸுக்³ரீவேண ஸலக்ஷ்மண: ।
வாநராநீகபை:ஸார்த⁴மாக³மிஷ்யதி தேऽந்திகம் ॥ 51॥
ராவணம் ஸகுலம் ஹத்வா நேஷ்யதி த்வாம் ஸ்வகம் புரம் ।
அபி⁴ஜ்ஞாம் தே³ஹி மே தே³வி யதா² மாம் விஶ்வஸேத்³விபு: ⁴ ॥ 52॥
இத்யுக்தா ஸா ஶிரோரத்நம் சூடா³பாஶே ஸ்தி²தம் ப்ரியம் ।
த³த்த்வா காகேந யத்³வ்ரு’த்தம் சித்ரகூடகி³ரௌ புரா ॥ 53॥
தத³ப்யாஹாஶ்ருபூர்ணாக்ஷீ குஶலம் ப்³ரூஹி ராக⁴வம் ।
லக்ஷ்மணம் ப்³ரூஹி மே கிஞ்சித்³து³ருக்தம் பா⁴ஷிதம் புரா ॥ 54॥
தத்க்ஷமஸ்வாஜ்ஞபா⁴வேந பா⁴ஷிதம் குலநந்த³ந ।

adhyaatmaRamsundara.pdf 27



அத்⁴யாத்மராமாயணே ஸுந்த³ரகாண்ட³ம்

தாரயேந்மாம் யதா² ராமஸ்ததா²குரு க்ரு’பாந்வித: ॥ 55॥
இத்யுக்த்வா ருத³தீ ஸீதா து:³கே²ந மஹதாவ்ரு’தா ।
மயாப்யாஶ்வாஸிதா ராம வத³தா ஸர்வமேவ தே ॥ 56॥
தத: ப்ரஸ்தா²பிதோ ராம த்வத்ஸமீபமிஹாக³த: ।
ததா³க³மநவேலாயாமஶோகவநிகாம் ப்ரியாம் ॥ 57॥
உத்பாட்ய ராக்ஷஸாம்ஸ்தத்ர ப³ஹூந் ஹத்வா க்ஷணாத³ஹம் ।
ராவணஸ்ய ஸுதம் ஹத்வா ராவணேநாபி⁴பா⁴ஷ்ய ச ॥ 58॥
லங்காமஶேஷதோ த³க்³த்⁴வா புநரப்யாக³மம் க்ஷணாத் ।
ஶ்ருத்வா ஹநூமதோ வாக்யம் ராமோऽத்யந்தப்ரஹ்ரு’ஷ்டதீ: ⁴ ॥ 59॥
ஹநூமம்ஸ்தே க்ரு’தம் கார்யம் தே³வைரபி ஸுது³ஷ்கரம் ।
உபகாரம் ந பஶ்யாமி தவ ப்ரத்யுபகாரிண: ॥ 60॥
இதா³நீம் தே ப்ரயச்சா²மி ஸர்வஸ்வம் மம மாருதே ।
இத்யாலிங்க்³ய ஸமாக்ரு’ஷ்ய கா³ட⁴ம் வாநரபுங்க³வம் ॥ 61॥
ஸார்த்³ரநேத்ரோ ரகு⁴ஶ்ரேஷ்ட:² பராம் ப்ரீதிமவாப ஸ: ।
ஹநூமந்தமுவாசேத³ம் ராக⁴வோ ப⁴க்தவத்ஸல: ॥ 62॥
பரிரம்போ⁴ ஹி மே லோகே து³ர்லப: ⁴ பரமாத்மந: ।
அதஸ்த்வம் மம ப⁴க்தோऽஸி ப்ரியோऽஸிஹரிபுங்க³வ ॥ 63॥
யத்பாத³பத்³மயுக³ளம் துளஸீத³லாத்³யை:

ஸம்பூஜ்ய விஷ்ணுபத³வீமதுலாம் ப்ரயாந்தி ।
தேநைவ கிம் புநரஸௌ பரிரப்³த⁴மூர்தீ

ராமேண வாயுதநய: க்ரு’தபுண்யபுஞ்ஜ: ॥ 64॥
இதி ஶ்ரீமத³த்⁴யாத்மராமாயணே உமாமஹேஶ்வரஸம்வாதே³ஸுந்த³ரகாண்டே³
பஞ்சம:ஸர்க:³ ॥ 5॥
॥ ஸமாப்தமித³ம் ஸுந்த³ரகாண்ட³ம் ॥

